
Kirish. Jahon xalqlari taraqqiyotining hozirgi bosqichida vujudga kelgan inson va tabiat 

oʻrtasidagi nomutanosiblikni oldini olishning eng muhim vazifalaridan biri bu – har bir 

insonning ekologik madaniyatini yuksaltirish hisoblanadi. Zero, bugungi havo haroratining isib 

borishi, ozon qatlamining siyraklashishi, biologik xilma-xilliklarning kamayishi, xalq 

xoʻjaligining kimyolashtirilishi, sanoat chiqindiarining koʻpayishi, yer, suv va havoning 

ifloslanishi, umuman “tabiat-jamiyat-inson” munosabatlarining buzilishida buni yaqqol koʻrish 

mumkin. Shu jihatdan olganda, bugungi kunda har bir kishining ekologik madaniyatini yangi 

tendensiyalar orqali yuksaltirib borish davr talabi hisoblanadi [5].  

Mamlakatimizda ekologik vaziyatni, tabiiy atrof-muhit musaffoligini saqlash va tabiiy 

resurslardan oqilona foydalanishning muhim sub’ektiv omili boʻlgan ekologik ong va 

madaniyatni yanada yuksaltirishga alohida e’tibor qaratilmoqda. Eng muhim masala – 

boshlang‘ich sinf oʻquvchilarining ekologik madaniyatini oshirish haqida jiddiy bosh 

qotirishimiz zarur. Bunga yosh avlod qalbida ona tabiatga mehr-muhabbat, unga dahldorlik 

hissini tarbiyalash orqali erishish mumkin. 

Turli millat va elatlar ekologik madaniyati, shu jumladan oʻzbek xalqining ekologik 

madaniyati ham xalqlar madaniyati bilan aloqalarda ijodiy rivojlangan boʻlib, uning 

tajribalarini ilmiy umumlashtirishni talab qiladi. Umuman, jahon xalqlari ekologik madaniyati 

taraqqiyotida, xususan, oʻzbek ekologik madaniyatida milliylik va umuminsoniylikning 

namoyon boʻlish xususiyatlarini oʻrganish madaniyat tarixi va nazariyasida dolzarb muammo 

boʻlib hisoblanadi. 

Bugungi kunda boshlang‘ich sinf oʻquvchilarida ekologik madaniyatni shakllantirishga 

xizmat qiluvchi koʻplab an’anaviy tadbirlar oʻzkazilmoqda. 

Xususan, Oʻzbekiston Respublikasi Prezidenti Sh.M. Mirziyoyev raisligida 2021-yil 2-

noyabrda oʻtkazilgan videoselektor yig‘ilishida belgilangan ustuvor vazifalardan kelib chiqib, 

mamlakatimizda “Yashil makon” umummilliy loyihasi doirasida amalga oshiriladigan ishlar 

yuzasidan ta’sirchan parlament va jamoatchilik nazoratini olib borish maqsadida, “yashil 

makon umummilliy loyihasi doirasida belgilangan vazifalar ijrosi ustidan samarali parlament 

nazoratini olib borishga doir chora-tadbirlar toʻg‘risi”da Oʻzbekiston Respublikasi Oliy Majlisi 

Qonunchilik palatasi Kengashining 25.11.2021-yilda 1563-IV-sonli qarori qabul qilindi. 

Bunga koʻra “Yashil makon” umummilliy loyihasi doirasida hududlarda koʻchat ekish, 

koʻkalamzorlashtirish va obodonlashtirishga doir tadbirlarda mamlakatimizdagi har-bir 

tashkilotning faol ishtirok etishi lozimligi belgilab qoʻyildi. 

Shuningdek, joriy yil yurtimizning barcha hududlarida “Chiqindi yig‘ish marofoni” 

oʻtkazilganligi ham fikrimizni tasdiqlaydi (1-rasmga qarang). 

 

    

1-rasm. Chiqindilarni yig‘ish va saralash marafonidan lavhalar. 

Bundan tashqari, 2023-yil 18-mart kuni “Obod va fayzli mahalla – yurt koʻrki” shiori 

ostida umumxalq hashari tashkil etildi.  

Mavzuga oid adabiyotlar tahlili: Ekologik madaniyat tarixida an’anaviylik va 

novotorlikda nomoyon boʻluvchi lokal – etnik, milliylik va baynalminallik munosabatlari, 

avvalo ma’naviy-axloqiy ekologik madaniyat taraqqiyotining asosiy yoʻnalishi mazmunini 

aniqlashga imkon beradi. 

Umuman ekologik madaniyat tarixini tahlil qilish boʻyicha turli xil falsaviy konsepsiyalar 

ishlab chiqilgan. Masalan, ekologik madaniyatning ommaviyligi yoki elitarligi haqidagi 

konsepsiyalarga e’tibor beriladigan boʻlsa,ularga koʻra, ekologik madaniyat tarixiga doir 

quyidagi mulohazani ilgari suradilar. Ya’ni, ekologik madaniyatning milliy usulda namoyon 

boʻlishi u yoki bu darajada ijtimoiy faoliyat natijasi sifatidagi professionalizmning dastlabki 

kurtaklari hisoblangan xalq og‘zaki ijodiyoti namunalarida; amaliy urf-odatlarda; ekologik 

hayot tarzida, ideallarda namoyon boʻladi. 

Qadimdan inson va tabiat oʻrtasidagi munosabatlar bir qator ezguliklarga sabab boʻlishi 

bilan birga, noxush vaziyatlarni ham sodir qilib kelgan. Buning isbotini Zardushtiylik 

ta’limotida ham koʻrish mumkin. Zardusht ta’limotida tabiatga nisbatan sodir etilgan har 

qanday yovuzlik og‘ir gunoh hisoblangan. Xususan, Yozdonov Z.Sh tadqiqotlarida Avestoda 

qayt etilgan inson va tabiat oʻrtasidagi munosabatlar quyidagicha aks ettirilgan, “Uzoq zamon 

ekilmagan va omoch tegmagan zamin baxtsizdir. U omochni orzu qiladi. Bunday zamin balog‘at 

pallasiga kirgan sohibjamol qizdir. Bu qiz farzand koʻrish va yaxshi yostiqdoshga intiqdir” [5; 

34-b.]. 

Hozirgi davrda ekologik muammolarning globallashuvi va keskinlashuvi barcha ijtimoiy 

ong shakllarini, shu muammolar yechimi doirasida integratsiyalashtirishni taqozo etadi. 

Xususan, tabiatga estetik munosabat milliylik va umuminsoniylik, an’anaviylik va zamonaviylik 

integratsiyasi aynan ekologik masalalarni ifodalashda yaqqol namoyon boʻlmoqda. Chunki 

insoniyot hayoti uchun munosib ijtimoiy, iqtisodiy, siyosiy, ma’naviy va ekologik muhit yaratish 

zaruriyati bir tomondan, shaxs ekologik mas’uliyatini estetik munosabatlarga transformatsiya 

qilishni taqozo etadi. Ikkinchi tomondan, shaxs ekologik ongi va madaniyatini rivojlantirishni, 

uning estetik dunyoqarashidan tashqarida tasavvur qilib boʻlmaydi [3; 15-b.]. 

Ayrim tadqiqotlarda shaxs va atrof-muhit oʻrtasidagi oʻzaro aloqalarning oʻzgacha 

talqini berilgan. Mazkur ishlarning asosiy mazmuni shundan iboratki, muayyan bir vaziyatdagi 

inson xulq-atvorini shaxs psixologiyasi kategoriyalarida tavsif etib boʻlmaydi. Individ 

tominidan u yoki bu qaror qabul qilinishini prognoz qilish uchun individ mavjud joylarning 

tuzilmaviy va funksional mezonlarini inobatga olish lozimdir [1; 19-b.]. 

Ayni paytda, ekologik axloq, madaniyat va uning tarkibiy qismi hisoblangan an’analar 

tabiat-jamiyat munosabatlari tizimidagi funksional maqsadni, vazifalarni, usullarni, vositalarni 

va institutsional tizimni takomillashtirib, ularning dinamik rivojlanish qonuniyatlarini 

oʻrganishni taqozo etadi. Bu xususda turli qarashlar yuzaga kelmoqda. Xususan, xalq ekologik 

madaniyati va an’analarni tiklash ishlarini tashkil qilish va boshqarishning uchta vositasi 

mavjud, - deydi T.Qoʻyliyev. Birinchisi, ekologik nazariy va amaliy bilimlar; ikkinchisi, ijtimoiy-

huquqiy ekologik normalar majmuasi; uchinchisi, ma’naviy-axloqiy qadriyatlardir. 

Tahlil, natijalar va mulohaza. Umuman har bir xalq uchun umummilliy qadriyat 

darajasida baholanuvchi ekologik an’analarning yoʻqolib borayotgan qismini tiklash va 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/2 (3)-2023 

 

275 

rivojlantirish masalasi oʻz dolzarbilgini saqlab qolmoqda. Chunki, tabiat bilan bog‘liq 

muammolarning kelib chiqishiga asosiy sabablardan biri shubhasiz shaxsda tabiatga boʻlgan 

mehr-muruvvat va shafqatning yoʻqolib borayotganligidir. 

Boshlang‘ich sinf oʻquvchilarida ekologik madaniyatni shakllantiruvchi komponentlar 

sifatida quyidagilarni sanab oʻtish lozim: oila; maktab; mahalla; tabiat; ommaviy axborot 

vositalari. 

Barchamizga ma’lumki oʻsmirlarimizda ekologik madaniyatni shakllantiruvchi asosiy 

boʻg‘in bu oila hisoblanadi. Oiladagi kattalarning oʻgiti sababli yoshlarimizda ona tabiatga 

nisbatan iliqlik uyg‘onadi. 

Maktablarda esa, tabiatni asrash, ekologik madaniyat, ekologik ong tushunchalari ta’lim 

va tarbiya uyg‘unligida oʻqitiladi. 

Mahalla boshlang‘ich sinf oʻquvchilarining oilada va maktabda olgan bilimlarini 

sinovdan oʻtkazadi. Oʻsib kelayotgan yosh avlodning ekologik madaniyati shakllanishida 

mahalladagi ijtimoiy-muhitning roli yuqori hisoblanadi.  

Tabiatda sodir boʻlayotgan yangilanishlar, ona tabiatning nafs hislatlari 9-10 yoshdagi 

bolalarni oʻziga ohangrabodek jalb qila oladi. Ushbu jarayonning oʻziyoq yoshlarimizda 

tabiatimizga boʻlgan munosabatlarining ijobiy tomonga oʻzgarishini kafolatlaydi. 

Ommoviy axborot vositalaridagi tabiatni asrashga undovchi ma’lumotlar ham 

boshlang‘ich sinf oʻquvchilarida ekologik madaniyatning shakllanishiga xizmat qiladi. 

Shunday qilib, boshlang‘ich sinf oʻquvchilarida ekologik madaniyatni shakllantirish 

tuzilmasi sifatida oila, maktab, mahalla, tabiat va OAVlardan tashkil topgan halqani e’tirof etish 

mumkin (2-rasmga qarang). 

 
2-rasm. Boshlang‘ich sinf oʻquvchilarida ekologik madaniyatni shakllantiruvchi 

halqa. 

Qadimgi odamlar oʻzlarini tabiatning farzandlari sifatida qaraganliklari uchun ham 

uning asosiy unsurlarini qadrlaganlar. Masalan, ona tabiatning toʻrt unsuri quyosh, yer, havo va 

suvni tiriklik manbai, bebaho qadriyat sifatida bilishgan. Shoirlarimiz, yozuvchilarimizning 

she’r va nasrlarida quyoshga – boboquyosh, yerga – ona yer, havoga – momohavo kabi sifatlarni 

berib ulug‘laydilar. Shu sababli ham an’analarning muvozanatini saqlab turadigan yoz va qish 

bayramlariga ham e’tibor qaratishimiz zarur. Masalan, lalmikor yerlarga yomg‘ir suvining 

zarurati oshib ketgan vaqtlarda “Suv sayli” oʻtkazilsa ayni muddao boʻladi. Ayniqsa, Orol qurib 

borayotgan ayni vaqtda bunday bayramlarning oʻtkazilishi boshlang‘ich sinf oʻquvchilarida 

suvni e’zozlash madaniyatini shakllantiradi. 

Shuningdek, qadimgi davrlarda insonlar oʻzlarining tabiiy atrof-muhitga qaramligini, 

ya’ni tabiatning “quli” ekanligini tan olishgan va uni ilohiylashtirishgan. Masalan, Injilda Yer 

insonga yaratuvchi tomondan sovg‘a qilinganligi va inson yerning “xoʻjasi” ekanligiga ishora 

qiluvchi koʻplab ta’kidlar mavjud [4; 13-b.]. 

Biz maktabda boshlang‘ich sinf oʻquvchilarini ona tabiatga nisbatan e’tiborli va diqqatli 

boʻlishga ham oʻrgatishimiz kerak. Oʻ Aleoʻov, A. Bekimbetovalarning “Xalq pedagogikasida 

yoshlarga aqliy tarbiya berish an’analari” nomli monografiyasida diqqatlilik haqida 

quyidagicha fikr yuritilgan, “Har bir ishning samarali tugallanishida, ayniqsa, olamni bilishga 

intilib, u haqdagi tushunchalarni toʻlashda inson diqqatining, ziyrakligining ahamiyati 

muhimdir” [2; 17-b.]. 

Xalqimizning urf-odatlarida mujassamlashgan yil fasllari bayramlari (“Navroʻz” – bahor 

bayrami, “Suv sayli” – yoz bayrami, “Mehrjon” – kuz bayrami, “Sada” – qish bayrami) oʻz vaqtida 

oʻtkazilsa, nafaqat boshlang‘ich sinf oʻquvchilarining balki barchamizning ona tabiatga boʻlgan 

e’tiborimiz oshar edi. 

 

 
3-rasm. Boshlang‘ich sinf oʻquvchilarida ekologik madaniyatni shakllantirishga 

xizmat qiluvchi hikmatlar. 

Milliy an’analarimiz orasida mevali va manzarali daraxtlarni parvarishlash alohida oʻrin 

tutadi. Oʻzbek xalqida “Koʻchat ek, bog‘ qil”, “Oʻzing koʻkaray desang, daraxt koʻkartir”, “Birni 

kessang, oʻnni ek”, “Shox boʻlsangda-da,, gado boʻlsang-da, bog‘ yarat”, “Yaxshidan bog’ qoladi”, 

“Bog‘ taqdiri bog‘bon qoʻlida” kabi hikmatlar bejizga aytilmagan (3-rasmga qarang). 

Mazkur hikmatlar zamirida ona tabiatni asrash, oʻsimliklarni koʻpaytirish kabi 

tushunchalar oʻrin olganligini hisobga olib, boshlang‘ich sinf oʻquvchilarida ekologik 

madaniyatini shakllantirish mumkin. 

Mamlakatimizda gulga bag‘ishlangan tadbir – bayramlar hozir ham yaxshi taraqqiy 

etmoqda. Bu – bejiz emas. Yangi bayramlarning quloch yozishiga oʻzbek xalqi hayotida uzoq 

tarixga ega boʻlgan, tabiat qoʻynida oʻzkaziladigan “Gul sayillari”, “Boychechak”, “Lola sayli”, 

“Sunbula sayli”, “Gulsurx” bayrami kabi an’analar yaxshi zamin boʻla oladi. 

Xulosa va takliflar. Xulosa oʻrnida shuni ayta olamizki, ekologik madaniyatni 

shakllantirish halqasi (oila-maktab-mahalla-tabiat-OAV), ekologik madaniyatni 

shakllantirishga doir hikmatlar, yurtimizda amalga oshirilayotgan EKO tadbirlar, xalqimizning 

urf-odatlariga singdirilgan ona tabiatni e’zozlashga undovchi milliy qadriyatlarimiz vositasida 

boshlang‘ich sinf oʻquvchilarida ekologik madaniyatni shakllantirishning pedagogik-psixolgik 

xususiyatlarini ochib berish mumkin. 

Bizningcha ekologik madaniyat bu – xalqimizning urf-odatlarida sayqallangan tabiatga 

boʻlgan hurmati, oʻzgaruvchan fasllarga hamda sinovli davrlarga moslasholgan madaniy merosi 

hisoblanadi. 

